
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЭРГЭЖ ИРЭХ БОЛОВ УУ?

	Тууз мэт хөврөх бүдэгхэн зам алслан өгссөөр бүр огцом гангад тулж очсон харагдана. Энэ зам тоо томшгүй олон бул чулууны хоорондуур тахиралдан, алслах тутмаа бүдгэрэн бүдгэрсээр сүүлдээ бүр дөнгөж нүдэнд өртөх зураас төдий болж үзэгдэх аж. Уулын наадах олон дэвсгэрийн нэгэнд хэдхэн навтгар байшин харагдана. Хэрэв алсад торойх нэгэн хүний бараа харагдаагүй сэн бол энэхүү аймшигт зэрлэг нутагт уулын савдгаас өөр хүн амьтан суудаг гэдэгт итгэхэд хэцүү байлаа.

	Орой болж өдөржин шарсан хурц наран уулсын цаагуур тонгойсон боловч алсын оргилд цацрах алтан туяа холдож амжаагүй байгааг нь гэрчилнэ. Өдрийн явдалд ядарсан байгаль эх амран налайж, түүний хурц тод өнгө зүс нь саарал өнгөөр хучигдаж, нөмрөн ирэх харанхуйг хүлээсэн мэт байлаа. Харин гол горхинууд л хорвоод юу ч болж байгааг үл хайхрах мэт мөнхийн хөг дуугаа өргөн авай.

	Алсын замд торойх мөнөөх хүний бараа ойртон улам тодорсоор аж. «Мадхашаас яваа хүн юм байх даа» хэмээн Сани амандаа үглэн үүднийхээ дэргэд хөдлөлгүй зогсож, ойртон айсуй хүнийг нүд салгалгүй ширтэж байв. Удалгүй тэр хүний царай зүс нь ялгагдах болов. Ажваас шижигнэсэн залуу эр байв.

	Тэр хүн хайхрамжгүй байдалтай толгой дохисноо: 

	— Танай энд хоног өнгөрөөж болох уу? гэж асуув. 

	— Би мэдэхгүй, ээж л мэднэ хэмээн Сани хэлэв. 

	— За тэгвэл ээжээсээ асуу даа. Ээж чинь хаа байна?

	— Ээж ээ! хэмээсэн Санийн цовоо уянгалаг дуу алсын уулст цуурай татуулав. Xэсэг зуур болсны дараа Сани: 

	— Та хүлээж байхгүй юу, би ээжийг олоод ирье гээд гүйгээд явчхав. Хэдэн хормын дараа Сани настай эхээ дагуулж ирэв.

	— Ээж ээ, энэ хүн... гэж Сани хэлснээ, — Таны ачааг тээгч зарц нар хаана байна? гэж тэр хүнээс асуув.

	— Би ганцхан хүнтэй, тэр маань хөгшин амьтан, цаашаа явах тэнхээгүй болчихсон. Тэгээд л энд хонохоос өөр аргагүй боллоо. Уг нь би Читаланг орчихъё гэж бодсон юм. Тэнд миний танил худалдаачид бий л дээ. Тэнд бас аятайхан амраад хоночих газар олдох байсан юм сан. Одоо яана гэх вэ. Энд мухлаг бий юу?

	Эмгэн нэлээд хэгжүүнээр: 

	— Тийм ээ, бий гэж хариулав. Тэгтэл охин ярианд оролцож: 

	— Мухлаг бий бий. Читалангад гээд дээрдэх юм байхгүй дээ. Манайд сул өрөө ч байгаа гэв.

	— Танд идэх юм авчрах уу? гэж эмгэн асуухад

	— Зүгээр зүгээр хэрэггүй, харин хүнсний зүйл л худалдаж авъя. Надад сав суулга бий л дээ гэж өнөө хүн хэлэв.

	— Харж байгаа биз дээ, ээж ээ. Энэ хүн биднээс вандуй, тос, мод авах нь байна. Өнөөх өрөөндөө унтуулчихъя гэв.

	Эмгэн бодлогошрон дуугүй болов.

	— Өрөөг чинь үзэх юм сан, цэвэрхэн биз?

	— Үз л дээ, үз. Тун саяхан шохойдсон. Та хүсвэл цийрс дэвсэж өгч болно. Аа, таны ачаа тээгч ирж явна. За тэгээд яах болж байна? Эндээ хонох уу?

	— Сани хоёулаа явъя гээд эх нь шатаар өгсөж эхлэв. Гэтэл охин үүдний хажууд зогссоор байв. Ачаа тээгч нь амьсгаадан, үүрч явсан зүйлээ буулгаж, хөлсөө арчингаа: 

	— Хаа хүрэх нь бүү мэд. Ийм хүнд ачаа гэж байдаг аа. Тэгээд сохор зоосны хөлсгүй шахуу шүү гэж бувтнав. «За лав л баян хүн биш байна» гэсэн бодол Санид төрж, гэнэт сэтгэл нь баяр хөөрөөр бялхав.

	Сани мөнөөх залууг байр үзэх үед нь сэтгэл догдлон ажиж байснаа хонохоор болоход нь тайвшран санаа алджээ.

	Залуугийн шалан дээр хивс дэвсэн ор дэвсгэрээ засахыг нь Сани харж зогсов. Зарц нь ор засалцчихаад: 

	— Явж болох уу, хаджур1? Би их ядарлаа хоол идмээр байна. Хоёр гурван ана хайрла гэв.

	— Май ав гээд залуу дөрвөн аныг шидэхэд зооснууд шалан дээгүүр өнхрөв. Өвгөн баярлан түүний хойноос ухасхийв.

	— Оройн хоолны цаг болчихсон. Танд юу авчирч өгөх вэ? Танд дэнлүү бий юү? Керосин хэрэгтэй юү? Шөнө болох нь байна.

	Санийн хэлсэн үгийг нөгөө залуу сонсоогүй мэт чихнийхээ хажуугаар өнгөрөөгөөд зарцдаа хандан: 

	— Хөөе, өвгөн, ачаанаас сав суулга гаргаж голд аваачиж угаа. Ус авчрах домбо байвал энэ өвгөнд өгчих. Дараа нь гэдсээ бодно биз гэв.

	— За, би домбо аваад ирье.

	— Цэвэрхэн биз?

	— Яалаа гэж бохир байх вэ дээ, гэлээ ч гэсэн сэтгэлд тань сэв оруулахгүйн тулд зарцаа явуулаад зайлуулчихгүй юу хэмээн охин гомдсон байдалтай хэлэв.

	Өвгөнийг сав суулгаа гаргаж байх хооронд Сани дээшээ гүйж зэс домбо авчрав. Зарц горхи руу явав. Залуу сая л нэг Санийг анхааралтай ажив. Санийн олон угааж элэгдсэн хувцас үдшийн бүдэг гэрэлд улам ч хуучин хөөрхийлөлтэй харагдах боловч харин царай үе нь сэтгэл булаам үзэсгэлэнтэй аж. Хацар нь улаа бутарч, ухаалаг сэргэлэн хар нүд нь гялалзана. Орь залуугийн үзэсгэлэн төгс Сани цоморлогоо дэлгэж буй цэцэг мэт харагдана. Залуугийн ширтэх харцанд ичингүйрсэн Сани: 

	— Танд юу авчрах вэ? гэв.

	— Нэг мана2 цэвэрлэсэн будаа, нэг чаутхай3 вандуй, хоёр пайсын ногоо, хоёр анын шар тос ингээд л болно гэж бодож байна гэв.

	Сани дээш гүйн гарч тэр дорхноо бүх зүйлийг авчрав. Ус, угааж цэвэрлэсэн сав суулга бэлэн болсон байв. Аянчин залуу хэдэн будаа алган дээрээ үрж үзэж: 

	— Энэ ямар гэгч будаа вэ? гэв.

	— Үүнээс дээр будаа энд олдохгүй, хэрэв байгаа бол аваад ирэх л байсан. Төмснөөс өөр ногоо алга гэхэд ёжтой инээмсэглэн: 

	— За яах вэ. Энд чинь турж үхэж мэдэх газар байна. Хэцүүхэн амь зуудаг улс шив дээ гэвэл

	— Танд одоо өөр юм хэрэгтэй юү? гэлээ.

	— Өөр юм хэрэггүй. Явж болно хэмээн хэлэх үед түүний нүд нь санамсаргүй бүсгүй дээр тусав. Тэдний харц мөргөлдөхөд ичиж сандарсан бүсгүй шат өөд ухасхийсэн боловч биеэ барин эргэж нэлээд тайвнаар: 

	— Төмс шарах тос авчрах уу? Та бас давс, халуун ногоо, дэнгийн тос мартчихсан юм биш үү? гэв.

	— Өө нээрэн мартчихаж. Жаахан тос, давс, арван пайсын түлээ, керосин аваад ир.

	Энэ удаа Сани залуугийн урдаас харж ч чадалгүй авчирсан бүх зүйлээ өмнө нь тавьчхаад үг дуу ч үгүй гарч явав. Тэр өрөөндөө орж үүдээ түгжээд муу орондоо орж хэвтэв.

	Найман цаг ч болоогүй байхад эргэн тойрон харанхуйд хучигдах бөгөөд энэ нутагт төрж өссөн Сани хүртэл шөнийн уулсаас сүрдэн айдаг байлаа. Довцогт байх хэдэн байшин асар сүртэй уулсын дэргэд хүүхдийн тоглоом мэт өчүүхэн хэдий боловч чухамхүү энэ хэдэн байшин л голын үл тасрах шуугианд гүн нойрондоо дарагдсан уулсын сүрт хүрээлэнгийн голт зүрх нь болон цохилж байлаа.

	Энэхүү эзгүй зэлүүд байдал Санийн сэтгэлд өнөөдөр урьд урьдынхаас илүү аймшигтай санагдав. Санийн сэтгэлд хоноцын хүн юу хийж байгаа бол гэсэн бодол төрж, чимээ чагнав. Одоо лав хоолоо идчихсэн биз. Эрэгтэй хүн байж хоол хийдэг сонин юм даа. Энэ хүн Мадхашаас яваа гэсэн. Тэндхийн баячууд чинь тогооч нартай байдаг. Энэ залуу ер нь л баян хүн биш бололтой. Ганц ч зоос илүү зарахгүйг хичээж байгаа нь илт байна. Тэгээд ачаа бараа ч үгүй юм. Баян хүн байсан бол хоол хүнс, аяны ор хэрэгсэл аччихсан, олон зарцтай, өөрөө дамнуурга дээр суугаад морилж явах ёстой. Тэгэхээр өөрөө хүнд зарагдаж хотод суудаг байх. Лав эхнэртэй байх... гэж бодмогц Санийн сэтгэлд уйтгар гуниг төрж хоноцын амьдралыг шал өөрөөр төсөөлөн бодож үзэв. Дотно гэх хүнгүй ганц бие. Орой үдшийн цагаар өөр шиг нь уйдаж суудаг. 

	Горхины шоржигнох чимээгээр Сани мөрөөдөл бодлоосоо салж бодит ахуйдаа эргэж ирэв. Хүндээр санаа алдаж дахин чимээ чагнаж эхлэв. Амьсгаагаа хураан өчүүхэн төдий боловч авиа олж сонсох гэсэн боловч чимээ анир огт гарахгүй байв. Санийн сэтгэлд унтчихсан биз гэсэн бодол орж иртэл гэнэт шар шир гэх чимээ гарав.

	Хулгана юм уу, эсвэл өнөөх хүн хөөрхий бас хоолоо хийсээр үү гэж бодогдлоо. Залуугийн дэргэд байж хоолноос нь хийлцэх хүсэл Санигийн цээжинд оволзов. Тэгээд дорхноо орноосоо босож дэрний дэргэдэх ханын цүнхэлд байдаг дэнгээ асаахад бүдэг гэрэл тэмтчих мэт тасалгаанд тархав. Сани шатаар болгоомжтой бууж эхлэв. Алхах тусам зүрх нь улам хүчтэй түгшин бүх бие нь хачин суларч байв. «Ээж унтчихсан биз» гэсэн бодол толгойд зурсхийн орж ирэхэд «Би чинь яах гэж түүн дээр очиж яваа билээ, тэнд очоод юу хийх билээ» гэж өөрөө өөрөөсөө асуув.

	Хэдэн хурмын дараа бүсгүй залуугийн байрласан өрөөний үүдэнд зогсож байв.

	Керосин дэн жигд тайван дөл бадруулан асаж, мөнөөх залуу дэвсгэр дээрээ хэвтэн бөх гэгч нойронд дарагдсан байлаа.

	Тэр залуу үүрээр аян замдаа гарав. Санийн хайр гэрэлтсэн нүд түүнийг уулын оройд гаран гартал нь үдэн хоцорлоо. Энэ өдрөөс эхлэн хамаг бодол санаа «Эргэж ирэх болов уу» гэсэн ганцхан зүйл дээр төвлөрчээ. Өдөр хоног өнгөрсөөр боловч нөгөө залуу алга л байлаа.

	Яваандаа Сани бусад хүүхнүүдийн нэгэн адил хүнтэй сууж эр нөхрийн үнэнч хань, үр хүүхдийн элбэрэлт эх болжээ. Гэвч тэр ахиад түүнтэй уулзах юу магад гэсэн нандин итгэлээ зүрхэндээ хадгалсаар ажээ.

	«Тэр эргээд ирсэн ч юм болов уу. Би энд байж байдаг. Үүнийг мэдэхийн тулд бас их зориг гаргах хэрэгтэй байдаг!» Ийнхүү түүний сэтгэл байнга шаналж явдгийг хэн ч ойлгох билээ дээ. Уг нь өнөөх залуу хэзээ ч ирэхгүй гэдгийг мэддэг байсан бол хамаагүй дээр байх сан. Тийм сэн бол тэр ингэж байнга зам харуулдаж суухгүй сэн билээ. Гэтэл түүний сэтгэлд: «Энэ замаар тэр ирнэ. Тэр залуу Санийг дахин харалгүйгээр алга болох учиргүй» гэсэн бодол хадаастай.

	Итгэл цөхрөлөөр, цөхрөл итгэлээр солигдсоор. Гэлээ ч гэсэн сани атаархмаар сайн эхнэр байжээ. Тэр ч бүү хэл, хэрэв хэн нэгэн хүнийг хуурч мэхэлсэн гэж түүнийг буруутгавал тэр гайхаж аягүй бол уурлах биз ээ. Нар гэрэл гэгээгээрээ бүхнийг тэтгэх хувьтайн адил эм хүн эхнэр байж нөхрөө тэтгэх тавилантай ажээ. Гэвч эмэгтэй хүн зөвхөн л эхнэр гэж үү? Эмэгтэй хүн гэдэг бол эх, эгч, найз, амраг хайртан билээ. Эмэгтэй хүн гэдэг бол хайр билээ. Хэрэв дэлхий ертөнц энэхүү их хайраар тэжээгдэн байдаггүй сэн бол хатсан модноос ялгарах юмгүй болох сон билээ.

	Залуу явахдаа хоёр долоо хоногоос хэтрэхгүй эргэж ирнэ гэсэн ажээ. Энэ хэдэн хоног бүсгүйн сэтгэлд үүрд хадаастай үлдэв. Эхний долоо хоногийг бүсгүйд бүх юм нэг л хөндий хоосон санагдаад суух байх газраа олж ядан байв. Найм дахь өдөр нь чухам өнөөдөр л эргэж ирнэ гэсэн бодол гэнэт төрөв. Энэ бодол нь эхэндээ өчүүхэн төдий итгэл байснаа яваандаа юунд ч дийлдэшгүй үнэмшил болж ирлээ. Сани энэ өдөр нандин бодолдоо хөтлөгдөн үнээндээ өвс хадахаар өнөөх хүний давж явсан уулын оргилд гарснаа санаж байна.

	Тэр бээр жаахан өвс хадаж аваад нэгэн чулуун дээр сууж алсын замыг ширтэн мөрөөдөлд умбав. Үе үе алсад хүний бараа харагдахад Санийн зүрх түгшин цохилж «Хэрэв энэ биш бол дараагийн гарч ирэх хүн заавал мөн байж таарна. Тэгээд би миний амьдралд хамаг баяр баясгаланг шингээсэн инээмсэглэлийг нь харна. Тэр инээмсэглэлээ надад бэлэглэнэ. Бид чинь хэзээний танилууд. Тэр манайд хононо. Гэтэл үгүй бол явна. Ийм тэнэг бодол яагаад надад төрдөг байна. Тэр манайд тавтай хоноод л явсан шүү дээ. Би түүний хүссэн бүхнийг нь биелүүлэх гэж байдгаараа чармайсан. Гэвч цаг мөч өнгөрсөөр, хааяа нэг гарч ирэх боловч үл таних замын хүн танихгүй бүсгүйн зүг хайнга харц илгээгээд өнгөрөх тутам Санийн итгэлийн дөл буурсаар байв. Сани үл цөхрөн «Арван тав хоноод ирнэ» гэсэн шүү дээ. Тэвчээртэй байх хэрэгтэй гэсэн бодлоор сэтгэлээ тэжээнэ. Дараачийн өдрүүдэд нь мөн л оройтон, ганьхран хүлээж суусаар бүр сульдаж ядарчихсан эргэж ирдэг байлаа.

	Ингэсээр арван тав дахь өдөр ирэв. Сани үүр хаяарахаас өмнө сэрж доошоо буугаад үүд хаалгаа нээж гадагш гарав. Уулын боргионы шуугиан чихэнд баяр жаргалын дуулал шивнэж тэнгэр сүүн цагаан өнгөт сарны гэрэлд инээмсэглэж байх мэт ажгуу. Одоо тэр замд явж байгаа.

	Одоохон өглөө болно, тэгээд тэр энд хүрч ирчхээд хорвоогийн хамгийн азтай бүсгүй Санитай уулзана. Сани сайхан мөрөөдөлд умбан босгоны дэргэд суусаар цаг хугацаа хэрхэн өнгөрөхийг анзаарсангүй. Нэг мэдэхэд үүр цайн, нар тусах болж байв. Сани хүндээр санаа алдав. Их даарснаа мэдэж дээш гарав.

	Үд болж дараа нь оройтой золгов. Бүсгүй бөөцийн суугаад хүлээсээр л байв. Шөнийн харанхуй алгуур нөмрөн ирэв. Энэ үед л Сани тэр өнөөдөр ирэхгүй нь гэдгийг сая ойлгов. Шөнийн харанхуй сэтгэлийн нь гүнд нэвтрэн орох шиг болж битүү бэтгэрэн чимээ гаргалгүй цурхиран уйлснаас хамаг бие нь чичирч байв. «Тэр ирнэ» гэсэн баярт бодлын оронд «тэр ирсэнгүй» гэсэн цөхрөнгөө барсан гунигт үг зүрх шимшрүүлэв.

	Эмэгтэй хүний уяхан сэтгэлд хэчнээн их хүч агуулагдана вэ? Юуг ч тэвчих, юугаа ч хайрлалгүй хүнд зориулах энэ чанарыг тэнгис далайтай зүйрлэнэм билээ. Эхний арван таван хоног, хоёр дахь, гурав дахь гэх мэт улам цаашлан арван тав хоногоор солигдсоор боловч өнөөх хүн эргэж ирэхгүй л байв.

	«Ирсэнгүй», «Ирэх болов уу», «Эргэж ирсэнгүй». Ийм маягаар давтагдах нэгэн хүрээнд Санийн зүрх сэтгэл эргэлдэж байлаа. Хойд насандаа ч энэ хүрээндээ л байх тавилантай юм бил үү, хэн мэдэх вэ?

	Тууз мэт хөврөх зам, урьдын адил алслан өгссөөр бүр огцом гангад тулж очсон харагдана. Энэ зам тоо томшгүй олон бул чулууны хоорондуур тахиралдан алслах тутам бүдгэрэн бүдгэрсээр сүүлдээ бүр нүдэнд өртөх төдий зураас болж үзэгдэх аж.

	Цаг хугацаа өнгөрсөөр. Эх нь өөд болсон тул Сани эцгийн голомтдоо эргэн ирж худалдаа эрхлэх болов. Нөгөө залуу лав энэ замаар эргэж буцсан гэж Сани лавтайяа бодож байлаа. Учир нь гэвэл Санийг нөхрийнхөө нутагт сууж байхад үүгээр мянга мянган хүн өнгөрөө шүү дээ. Гэлээ ч гэсэн энэ эмэгтэйн сэтгэл дэх итгэлийн утас тасраагүй л байлаа.

	Залуу нас аль хэдийн орхин одсон боловч Сани төдий л анзаарсангүй: Тэр л нэгэн азтай мөч амьдралын нь утга учир болсоор авай. Сани залуу нас, хамаг амьдралаа тэр л нэгэн мөчөөр сольжээ. Эргэж ирэх болов уу гэсэн ийм л нэгэн бодолд бүрэн автсан Сани түүний амьдралынх нь утас улам богиноссоор ахуйг анзаараа болов уу даа.

	Нэг орой Сани мухлагаа хаагаад байшингийнхаа үүдэнд зогсож байв. Нөмрөн ирж буй харанхуйн анир чимээгүй байдал түүнийг хүсэл мөрөөдлийн нь ертөнцөд аваачсан байлаа. Сааралтан нөмрөх бүрэнхий хүслэнт дүр нь нэг харагдаж, нэг алга болсоор ер нь хэчнээн удаан ийнхүү алсыг ширтэн энэ босгоны дэргэд зогс оо бол. Тэр хамаг найдвараа алдлаа ч хүсэл мөрөөдөлтэйгөө салах дургүй байлаа. Гагцхүү тэр эргэж ирэхгүй байлаа. Санийн нүдэнд бүрхэх нулимсанд түүний хамаг зовлон шаналал шингэжээ.

	— Танай энд хонож болох уу? гэх дуугаар Сани толгойгоо өндийлгөн харвал нэгэн хижээлдүү насны хүн зогсож байв. Сани аянгад ниргүүлсэн мэт сулран тэрхүү замын хүнийг ширтэв.

	— Танай энд хонож болох уу?

	Санийн нүүрт нэг ул бутарч ирснээ дорхноо цонхийн цайв. Тэр харах газраа олж ядан их л хүч гаргаж байж

	— Бололгүй яах вэ. Таны ачаа тээгч нар хаа байна гэж дуугарав.

	Замын хүн чулуун дээр суунгаа

	— Одоохон ирцгээнэ. Намайг Мадхашаас гарснаас хойш хэчнээн ч их хугацаа өнгөрөв дөө. Зам нь, бас уул ус нь хүртэл өөр болчихсон юм шиг. Нутгаас гарахдаа би энэ байшинд дайрч хоноод явсан юм. Одоо буцахдаа мөн энд хоноод явъя гэж бодсон. Та Санийн эх үү? Сани өөрөө хаана байна? гэв.

	Сани эхлээд энэ аймшигт үгийн утгыг сайн ухаарсангүй бөгөөд ойлгосон хойноо түүний зүрх рүү хурц ирт хутга шаах шиг болж газар дайвалзах мэт болов. Гэвч Сани сэтгэл юугаа бүлээцүүлж явсан ганц итгэлээсээ тийм хурдан салж чадахгүй л байлаа.

	Хүн чи энэ эмэгтэйн амьдралыг тэтгэн гийгүүлэгч ганц гэрэл гэгээ нь байсан юм. Энэ эмэгтэй өөрийн бүхий л хүсэл мөрөөдөл зовлон жаргалаа чамд даатгаж явсан юм. Гэвч чи үүнийг ойлгосонгүй. Ер нь ч чиний хэлсэн хэдхэн үг их хайрын нандин сэтгэлийг дэвсчин хаясан гэдгийг чи ойлгоогүй нь дээр биз ээ.

	— Үгүй ээ, би Санийн эх биш, Сани өөрөө байна гэх дуу газар доороос гарах мэт бүдэг сонсогдов.

	— Би одоо л таныг танилаа. Он жилүүд таныг даан ч танигдашгүй болгожээ хэмээн өнөөх хүн доогтой хэлжээ.

	Гар нь үнэхээр нүүр шиг нь их үрчлээстэй болчихсоныг Сани өөрөө сая л анзаарав. Ер нь тэр өөрийгөө өтөлж яваа болохыг энэ мөчид л мэдэрчээ.

	Өнөөх хүн олон жилийн тэртээ шигээ яг л үүр цайх үеэр замд гарав. Удаан жилийн шаналгаат хүлээлт ингэж дуусав. Санийн сэтгэлийг бүлээцүүлэгч итгэлийн оч ингээд унтрав.

	Гэлээ ч гэсэн Санийн чихэнд «Он жилүүд таныг даан ч танигдахгүй болгожээ» гэсэн үг амьдралынх нь эцсийн мөч хүртэл хадсаар байх болно.

	Зөвхөн он жилүүдээс болсон бол ч яана гэх вэ!

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Хаджур "ноёнтон" өндөр тушаалын хүнд хандаж хэлэх хүндэтгэлийн үг.




	[←2]
	 Мана - будаа хэмжих хэмжүүрийн нэгж, 0,55 л орчим




	[←3]
	 Чаутхай - будаа хэмжих хэмжүүрийн нэгж, 0,14 л орчим

